
Reykjavík, 8. desember 2022

Samtökum hernaðarandstæðinga hefur borist til umsagnar þingsályktunartillaga frá 
þingflokki Viðreisnar sem felur í sér ákall um stóraukið samstarf við Atlantshafsbandalagið og 
aukna áherslu á varnarsamninginn við Bandaríkin með því li'tt dulda markmiði að 
hernaðarumsvif verði aukin hér á landi. Samtökin telja tillöguna misráðna og byggja á 
alvarlegum misskilningi á því hvernig öryggi Íslensku þjóðarinnar verður best tryggt. Mælt er 
með því að hún verði felld.

í greinargerð tillögunnar kemur fram að kveikjan að henni sé þróun mála Í Austur-Evrópu þar 
sem Rússlandsher hefur ráðist inn í Úkraínu og hernumið þar landsvæði. Að mati Samtaka 
hernaðarandstæðinga ætti sú atburðarás öllu heldur að opna augu fólks fyrir því skipbroti 
sem vígvæðingarstefna síðustu ára hefur beðið. Hernaðaruppbygging Nató-ríkja, þar á meðal 
kjarnorkuvígvæðing, hefur átt sér stað í meiri mæli á liðnum árum en nokkru sinni fyrr. Nató- 
ríki eyða tólf sinnum hærri fjárhæðum í heri sína en Rússland, en engu að síður er sú staða 
uppi sem raun ber vitni. Andspænis þessum staðreyndum ætti hverjum manni að vera Ijós 
fáránleiki þess að auka í sífellu við vígbúnaðinn og hernaðarumsvifin í þeirri von að ná að 
lokum að tryggja frið með vopnum. Hversu miklu meiri þyrftu útgjöldin að vera? 
Tuttuguföld? Fertugföld?

Flytjendur tillögunnar skipa sér því miður í raðir þeirra stríðshauka sem álíta að 
forgangsröðun til hermála muni skapa öryggi. Þær ranghugmyndir gagnast einvörðungu 
vopnaframleiðendum og þeim sem hafa hagsmuni af óbreyttu ástandi heimsins á meðan 
gegndarlaus sóun á tíma og verðmætum kemur í veg fyrir úrlausn mikilvægari mála svo sem 
á sviði umhverfis og velferðar. Sorglegt er að sjá jafn íhaldssöm ef ekki hreinlega 
afturhaldssinnuð viðhorf á löggjafarsamkomunni árið 2022.

